उशिज
टिप्पणी : वायु पुराण में उशिज को पथ्या व अथर्वण का पुत्र कह कर यह संकेत किया गया है कि उशिज समाधि से व्युत्थान की अवस्था है क्योंकि ऐतरेय ब्राह्मण १.७ का कथन है कि पथ्या अदिति है , अखण्ड शक्ति है जिससे सूर्य का उदय होता है और जिसमें अस्त होता है । पथ्या स्वस्ति है, कल्याण की स्थिति है । जैसा कि अथर्वा शब्द की टिप्पणी में कहा जा चुका है , मनोमय कोश से लेकर अन्नमय कोश तक के जीवात्मा का नाम अथर्वण है जो अपने सच्चे स्वरूप को भूला हुआ है । इन दोनों के संयोग से उशिज का जन्म होता है । यह अदिति के विपरीत दिति अवस्था है ( गोपथ ब्राह्मण २.२.१३ आदि ) । वैदिक साहित्य में उशिक् और उशिज~ , दो शब्द आते हैं । उशिक् शब्द निघण्टु में कामना के अर्थोंमें और उशिज: मेधावी नामों के अन्तर्गत आता है । उशिज: का प्रयोग ऋग्वेद में बहुवचन में हुआ है , अर्थात् उशिज: शब्द उशिज~ का बहुवचन हो सकता है । उशिक् शब्द का प्रयोग प्रायः वासनाओं के शोधन हेतु किया गया है । यज्ञ में पोता नामक ऋत्विज की अग्नि के लिए उशिगसि कवि: , इस प्रकार कहा जाता है ( तैत्तिरीय संहिता १.३.३.१ इत्यादि ) । वासनाएं शुद्ध होने के पश्चात् ८ वसुओं में परिवर्तित हो जाती हैं । अतः तैत्तिरीय संहिता ४.४.१.१ आदि में उशिक् से वसुओं को प्रसन्न करने की प्रार्थना की गई है । भौतिक विज्ञान की दृष्टि से उशिक् को इस प्रकार समझा जा सकता है कि यदि किसी गैस में से विद्युत का प्रवाह किया जाए तो गैस प्लाज्मा स्थिति में परिवर्तित हो जाती है जिसका प्रत्येक कण कामना से पूर्ण होता है , किसी दूसरे से मिलने के लिए आतुर रहता है । अन्य शब्दों में , यदि अणु में किसी भौतिक प्रक्रिया से झूलते हुए बंधन उत्पन्न कर दिएजाएं तो वह अणु कामना युक्त हो जाता है । इतना ही नहीं , जैसा कि वैदिक साहित्य में कामनाओं का रूपांतरण करके उन्हें वसु बनाने का उल्लेख है , ऐसे ही आजकल भौतिक विज्ञान ऐसे झूलते बंधन उत्पन्न करने में समर्थ हो गया है जिन्हें किसी विशेष प्रयोजन के लिए , किसी विशेष कार्य की सिद्धि के लिए प्रयोग किया जा सकता है । लेकिन अध्यात्म में कामनाओं का रूपांतरण वसुओं में कैसे किया जाए , यह अन्वेषणीय है (ऋग्वेद १.१८९.७ ) ।

पुराणों में उशिज द्वारा ममता के गर्भ में अपना वीर्य स्थापित करने की कथा में उशिज को उशिक् ही माना जा सकता है । इस कथा में ममता का , ममत्व का , जहां भी वासना है उसका , रूपांतरण करना है । उस ममत्व को देवों को अर्पित करने योग्य सर्वश्रेष्ठ अन्न जिसे अन्नाद्य कहते हैं , में रूपांतरित करना है ( ब्राह्मण ग्रन्थों के अनुसार प्राण ही अन्नाद्य है ) । और पौराणिक साहित्य का कथन है कि यह कार्य उस शक्ति द्वारा किया जा सकता है जो जीवात्मा समाधि अवस्था से ग्रहण करने में सफल होता है । 

ऐसा प्रतीत होता है कि निघण्टु में मेधावी अर्थ वाले उशिज: शब्द का विस्तार पुराणों में दीर्घतमा की कथा द्वारा किया गया है । ऋग्वेद की ऋचाओं में सार्वत्रिक रूप से उल्लेख आता है ( जैसे ऋग्वेद ४.१.१५ , ४.१६.६ आदि ) कि उशिजों ने गोमन्त व्रज का आच्छादन किया । दीर्घतमा गौ धर्म का पालन करता है और अन्त में सुरभि गौ प्रसन्न होकर उसे चाटकर उसका तमस् व अन्धत्व नष्ट कर देती है । महानारायणोपनिषद १६.६ तथा तैत्तिरीय आरण्यक १०.४१ व १०.४२.१ में सुरभि से मेधा प्रदान करने की प्रार्थना की गई है । हो सकता है कि ऋग्वेद की ऋचाओं ( जैसे ऋग्वेद ४.६.११, १०.४६.२ व ४ )में उशिजों द्वारा नम: की ओर प्रवृत्त होकर (डा. फतहसिंह के अनुसार नम: मनः का उल्टा है ) जो उपलब्धियां की गई हैं , गौ धर्म का पालन उसी नम: का संकेत हो । 

यह एक विचित्र तथ्य है कि मेधा प्राप्ति के लिए जिस कथा का वर्णन उशिज के लिए होना चाहिए था , वह देवीभागवत पुराण में उतथ्य के लिए किया गया है । मूर्ख उतथ्य जो सत्यव्रत भी है , बाण से विद्ध शूकर को देखकर दयार्द्र हो उठता है और उसके मुख से सरस्वती के बीज मन्त्र ए का अनायास उच्चारण हो जाता है और वह विद्वान बन जाता है । आपस्तम्ब श्रौत सूत्र २४.६.१२ तथा आश्वलायन श्रौत सूत्र १२.११.४ आदि में औचथ्य गौतम और औशिज गौतमों के प्रवरों का साथ - साथ ही उल्लेख आता है । अतः हो सकता है कि उचथ्य और उशिज किसी प्रकार परस्पर सम्बद्ध हों । 

पुराणों में उशिज के अंगिरस ऋषियों में से एक होने के कथन के संदर्भ में , जैसा कि अंगिरस शब्द की टिप्पणी में कहा जा चुका है , अंगिरस क्रमशः प्रगति करने वाले प्राण हैं । तैत्तिरीय संहिता ६.३.६.१ आदि का कथन है कि ऋत्विज ही उशिज नामक वह्नियां हैं । शतपथ ब्राह्मण ९.५.२.१६ का कथन है कि आत्मा ही यज्ञ का यजमान है और  अंग ही ऋत्विज हैं । शतपथ ब्राह्मण १०.४.१.१९ के अनुसार प्रजापति की जो षोडश कलाएं हैं , वही यज्ञ के १६ ऋत्विज हैं । पुराणों में उशिज के अंगिरसों में से एक होने का कथन ऋग्वेद की उन ऋचाओं को समझने में सहायता करता है जहां इन्द्र व अग्नि आदि के साथ उशिज शब्द का उल्लेख आता है ( उदाहरण के लिए ऋग्वेद १.१३१.५ )। 

